
Rigvedaprokta Shiva Stuti

ಋಗ್ವೇದಪ್ರೋಕ್ತಾ ಶಿವಸ್ತುತಿಃ

(ಶಿವರಹಸ್ಯಾಂತರ್ಗತೇ ಉಗ್ರಾಖ್ಯೇ)
ಋಗ್ವೇದ ಉವಾಚ
ಸೋಮಸ್ತ್ರಿಣೇತ್ರೋ ಜನಿತಾ ಚ ದಿವಃ
ಪೃಥಿವ್ಯಾಶ್ಚ ತಥಾನಿಲಾಗ್ನಯೋಃ .. 47.2..
ಸೂರ್ಯೇಂದ್ರಯೋ ರಶ್ಚಿಮರುದ್ಗಣಾನಾಂ
ಸೋಮಸ್ತ್ರಿಣೇತ್ರೋ ಜನಿತಾ ಚ ವಿಷ್ಣೋಃ .
ತಸ್ಮಾತ್ಸ ವಿಷ್ಣೋರ್ಜನಿತಾ ಮಹೇಶಃ
ಸರ್ವಪ್ರಯತ್ನೈಃ ಸತತಂ ಭವದ್ಭಿಃ .. 48..
ಸೇವ್ಯಃ ಸ ಸೋಮಃ ಸ ಚ ಮುಕ್ತಿದಾತಾ
ಸ ಏವಮೋಕ್ಷಾಧಿಪತಿಶ್ಚ ಸತ್ಯಂ .

ತಸ್ಮಾನ್ಮಹೇಶಾದಪರಂ ನ ಜಾನೇ
ಮುಕ್ಯರ್ಥಿಸೇವ್ಯಂ ಸುರವೃಂದವಂದ್ಯಂ .. 49..

ತಸ್ಮಾನ್ಮಹೇಶಂ ಶರಣಂ ವ್ರಜಧ್ವಂ
ಸತ್ಯಂ ಪುನಃ ಸತ್ಯಮಿದಂ ತ್ರಿಸತ್ಯಂ .

ಸ್ವರ್ಗಾಪವರ್ಗಾದಿಫಲಪ್ರದಾತಾ
ಮಹೇಶ್ವರಾನ್ಯತ್ರ ನ ಸರ್ವಥೈವ .. 50..

ಅಸಾರಸಂಸಾರಸಮುದ್ರಮಗ್ನಾ
ನ ಸರ್ವಥಾ ತೇ ಶಿವಭಕ್ತಿಭಾಜಃ .
ತಸ್ಮಾನ್ಮಹೇಶಾದಪರಂ ನ ಜಾನೇ
ಮುಕ್ಯರ್ಥಿಸೇವ್ಯಂ ಸುರವೃಂದವಂದ್ಯಂ .. 51..

ನ ಶಂಕರಾನ್ಯಃ ಕರುಣಾನಿಧಾನಂ
ನ ಶಂಕರಾನ್ಯೋಽಖಿಲವೇದವೇದ್ಯಃ .
ತಸ್ಮಾನ್ಮಹೇಶಾದಪರಂ ನ ಜಾನೇ
ಮುಕ್ಯರ್ಥಿಸೇವ್ಯಂ ಸುರವೃಂದವಂದ್ಯಂ .. 52..

ಯೇ ಪೂಜಯಂತ್ಯನ್ವಹಮಂಬಿಕೇಶಂ
ತೇ ಗರ್ಭಭಾಜೋ ನ ಭವಂತಿ ಭೂಯಃ .

ತಸ್ಮಾನ್ಮಹೇಶಾದಪರಂ ನ ಜಾನೇ
ಮುಕ್ಯರ್ಥಿಸೇವ್ಯಂ ಸುರವೃಂದವಂದ್ಯಂ .. 53..

ಯೇಷಾಮನನ್ಯಂ ಚರಮಂ ಶರೀರಂ
ತೇಷಾಂ ಶಿವೇ ಭಕ್ತಿರುದೇತಿ ನಿತ್ಯಂ .

ತಸ್ಮಾನ್ಮಹೇಶಾದಪರಂ ನ ಜಾನೇ
ಮುಕ್ಯರ್ಥಿಸೇವ್ಯಂ ಸುರವೃಂದವಂದ್ಯಂ .. 54..

ಯನ್ಮಾಯಯಾಯಂ ವಿಧಿರದ್ಯಮೋಹಿತೋ
ಯನ್ಮಾಯಯಾ ವಿಷ್ಣುರಯಂ ಚಮೋಹಿತಃ .
ತಮೇವ ಭಸ್ಮಾಂಕಿತಸರ್ವವಗಾತ್ರಾ
ಭಜಧ್ವಮದ್ಯಪ್ರಭೃತಿ ತ್ರಿಣೇತ್ರಂ .. 55..

ಸಂಸಾರಪಾಶೌಘವಿನಾಶಹೇತುಂ
ಗುಣೌಘಸೇತುಂ ಮುನಿಮುಕ್ತಿಹೇತುಂ .

ಶ್ರೀಪಾರ್ವತೀನಾಥಮನನ್ಯಭಾಜೋ
ಭಜಧ್ವಮದ್ಯಪ್ರಭೃತಿ ತ್ರಿಣೇತ್ರಂ .. 56..

ಯತ್ಪಾದಪದ್ಮಾರ್ಚನಮಾತ್ರಲಭ್ಯೋ
ಮೋಕ್ಷಃ ಸಮಸ್ತೈರಪಿ ದುರ್ಲಭೋಽಪಿ
ಶ್ರೀಪಾರ್ವತೀನಾಥಮನನ್ಯಭಾಜೋ
ಭಜಧ್ವಮದ್ಯಪ್ರಭೃತಿ ತ್ರಿಣೇತ್ರಂ .. 57..

ಭಜಂತಿಮೋಹೇನ ಶಿವಾನ್ಯಮನ್ಯೇ
ಸದಾ ಮಹಾಪಾತಕಸಂಗದುಷ್ಟಾಃ .
ಭಜಂತಿ ಧನ್ಯಾಃ ಶಿವಮೇಕಮೀಶಂ
ವಿಶ್ವಾಧಿಕಃ ಶಂಕರ ಏವ ಸತ್ಯಂ .. 58..

ಸತ್ಯಂ ಬ್ರವೀಮಿ ಧ್ರುವಮದ್ಯ ಸತ್ಯಂ
ಸತ್ಯಂ ಬ್ರವೀಮಿ ಧ್ರುವಮದ್ಯ ಸತ್ಯಂ .

ರುದ್ರಾಧಿಕತ್ವಂ ಪ್ರತಿಪಾದಯಾಮಿ
ದೇವೋ ನ ರುದ್ರಾದಧಿಕೋಽಸ್ತಿ ಕಶ್ಚಿತ್ .. 59..

ರುದ್ರಸ್ಯ ಪುತ್ರಃ ಸ ಹರಿಃ ಸ ರುದ್ರಾ-
ದಾಪ್ತಃ ಕಥಂ ಸ್ಯಾದಧಿಕಸ್ಯ ಪುತ್ರಃ .
ಪುತ್ರಃ ಪಿತುಃ ಸೇವಕ ಏವ (ನಿತ್ಯಂ)
ಸೋಮಸ್ತ್ರಿಣೇತ್ರೋಽಸ್ಯ ಯತಃ ಪಿತಾಸ್ಯ .. 60..
..ಇತಿ ಶಿವರಹಸ್ಯಾಂತರ್ಗತೇ ಋಗ್ವೇದಪ್ರೋಕ್ತಾ ಶಿವಸ್ತುತಿಃ ಸಂಪೂರ್ಣಾ ..

- .. ಶ್ರೀಶಿವರಹಸ್ಯಂ .ಉಗ್ರಾಖ್ಯಃ ಸಪ್ತಮಾಂಶಃ .ಅಧ್ಯಾಯಃ 22. 47.2-60..

